
Ynglŷn â'r Pwyllgor 
Mae'r Pwyllgor Llywodraethu ac Enwebiadau (y Pwyllgor) yn gorff dirprwyedig i Fwrdd y Llywodraethwyr (y Bwrdd) ym Mhrifysgol Metropolitan Caerdydd (y Brifysgol).
Mae'r Pwyllgor yn cefnogi'r Bwrdd i sicrhau bod y Brifysgol yn cynnal arferion llywodraethu da ac yn atebol i'w rhanddeiliaid. Mae ei Gylch Gorchwyl i'w weld yn Atodiad 1. 
Yn 2024-25, cefnogwyd y Pwyllgor gan Ruth Davies (Ysgrifennydd y Brifysgol), Greg Lane (Pennaeth Llywodraethu), Julie Morgan (Uwch Swyddog Llywodraethu) ac Emily Samphier (Uwch Swyddog Llywodraethu).

Aelodaeth
Roedd aelodaeth y Pwyllgor ar gyfer Blwyddyn Academaidd 2024-25 fel a ganlyn: 
Menai Owen-Jones (Cadeirydd ac Uwch Lywodraethwr Annibynnol)
Charlie Bull (Llywodraethwr Staff Gwasanaethau Proffesiynol) 
Karen Fiagbe (Llywodraethwr Annibynnol)
Dr Iva Gray (Llywodraethwr Annibynnol)
Yr Athro Rachael Langford (Llywydd ac Is-Ganghellor) 
Paul Matthews (Llywodraethwr Annibynnol)
Kirsty Palmer (Llywodraethwr Bwrdd Academaidd) (tan fis Tachwedd 2024)
Rewathi Viswanatham (Myfyriwr-Lywodraethwr)
David Warrender (Llywodraethwr Annibynnol) (tan fis Tachwedd 2024)
Dr Cathy Withycombe (Llywodraethwr Bwrdd Academaidd) (o fis Rhagfyr 2024) 

Cyfarfodydd
Cynhaliwyd tri chyfarfod yn ystod Blwyddyn Academaidd 2024-25:
04 Tachwedd 2024
10 Mawrth 2025
09 Mehefin 2025
Cynhaliwyd cyfarfodydd yn rhithwir trwy MS Teams. Darparodd y Pwyllgor adroddiad cryno i'r Bwrdd ar ôl pob cyfarfod.





Crynodeb o Waith y Pwyllgor yn ystod 2024-25
Roedd gwaith y Pwyllgor yn ystod 2024-25 yn cwmpasu'r meysydd canlynol: 
Aelodaeth Pwyllgorau a Chylch Gorchwyl ar gyfer 2024-25.
Adolygiad Blynyddol o Rôl yr Uwch Lywodraethwr Annibynnol.
Adolygiad Blynyddol o'r Datganiad o Berthynas rhwng y Bwrdd a'r Weithrediaeth. 
Datblygiad Cynllun Olyniaeth Bwrdd.
Adolygiad o'r Broses Arfarnu Llywodraethwyr ar gyfer 2024.
Adolygiad o Ddogfennau Llywodraethu Ategol.
Adolygiad o Gynllun Dirprwyo'r Brifysgol.
Datblygiad Amserlen Adrodd Adfer Ariannol.
Ystyried Hyd Gwasanaeth Aelodau'r Bwrdd. 
Cymeradwyo Enwebiadau ar gyfer Cymrodoriaethau er Anrhydedd.
Rhaglen Sefydlu, Hyfforddi a Datblygu Llywodraethwyr.
Cynlluniau ar gyfer yr Adolygiad Effeithiolrwydd Bwrdd nesaf.

Gwaith y Pwyllgor yn ystod 2024-25
Aelodaeth Pwyllgorau a Chylch Gorchwyl ar gyfer 2024-25
Yn ei gyfarfod ym mis Tachwedd, rhoddodd y Pwyllgor ei fewnbwn ar aelodaeth arfaethedig pwyllgorau ar lefel Llywodraethwyr a'u cylch gorchwyl ar gyfer 2024-25. Helpodd hyn i sicrhau bod pwyllgorau ar lefel llywodraethwyr wedi'u cyfansoddi'n briodol a bod gan bob pwyllgor aelodau sydd â'r sgiliau, y wybodaeth a'r profiad perthnasol. Gwnaeth hyn hefyd helpu i sicrhau bod pwyllgorau'n addas o gytbwys a chynrychioliadol ac ystyriwyd materion Cydraddoldeb, Amrywiaeth a Chynhwysiant a chynllunio olyniaeth.  Gwnaeth ystyriaeth y Pwyllgor o'r cylch gorchwyl diwygiedig ar gyfer pob pwyllgor ar lefel llywodraethwyr helpu i sicrhau bod trefniadau llywodraethu a gwneud penderfyniadau’r Brifysgol trwy bwyllgor wedi’u halinio’n addas, yn cynnwys ffocws addas, ac yn osgoi dyblygu diangen neu bosibilrwydd o ddryswch. Cafodd aelodaeth arfaethedig pwyllgorau a'u cylch gorchwyl ar gyfer 2024-25 eu hardystio gan y Pwyllgor a'u cymeradwyo wedyn gan Fwrdd y Llywodraethwyr ym mis Tachwedd 2024. 

Adolygiad Blynyddol o Rôl yr Uwch Lywodraethwr Annibynnol
Penodwyd Menai Owen-Jones gan Fwrdd y Llywodraethwyr yn Uwch Lywodraethwr Annibynnol o fis Hydref 2024 yn dilyn ymddeoliad Nick Capaldi OBE o'r Bwrdd. Yn ei gyfarfod ym mis Mawrth, cynhaliodd y Pwyllgor ei Adolygiad Blynyddol o Rôl yr Uwch Lywodraethwr Annibynnol a chymeradwyodd gynigion i’r rôl barhau o fewn y strwythur llywodraethu am flwyddyn arall. Cymeradwywyd y penderfyniad hwn wedyn gan Fwrdd y Llywodraethwyr ym mis Ebrill 2025.  

Adolygiad Blynyddol o'r Datganiad o Berthynas rhwng y Bwrdd a'r Weithrediaeth
Yn ei gyfarfod ym mis Mawrth, cynhaliodd y Pwyllgor ei Adolygiad Blynyddol o'r Datganiad o Berthynas rhwng y Bwrdd a'r Weithrediaeth. Ystyriodd y Pwyllgor Ddatganiad diwygiedig a oedd yn rhoi mwy o bwyslais ar rôl y Bwrdd wrth sicrhau bod gan y Brifysgol drefniadau effeithiol ar waith i gyflawni llywodraethu da a lefelau uchel o sicrwydd. Cafodd y Datganiad diwygiedig ei ardystio gan y Pwyllgor a’i gymeradwyo wedyn gan Fwrdd y Llywodraethwyr ym mis Ebrill 2025.
 
Datblygu Cynllun Olyniaeth Bwrdd
Yn ystod y Flwyddyn Academaidd, datblygodd y Pwyllgor Gynllun Olyniaeth Bwrdd. Rhoddodd y Cynllun fframwaith hanfodol a gynlluniwyd i feithrin llywodraethu da a pharhad busnes. Nod y Cynllun oedd hyrwyddo tryloywder, atebolrwydd ac amrywiaeth mewn penodiadau arweinyddiaeth, gan alinio ag arfer llywodraethu gorau yn y sector AU a busnes. Roedd y Cynllun yn cynnwys tair rhan, y Cynllun Olyniaeth Bwrdd ei hun, Arolwg a Matrics Sgiliau, a Chynllun Cydraddoldeb, Amrywiaeth a Chynhwysiant y Llywodraethwyr. Cafodd y Cynllun arfaethedig ei ardystio gan y Pwyllgor a’i gymeradwyo wedyn gan Fwrdd y Llywodraethwyr ym mis Gorffennaf 2025.

Adolygiad o'r Broses Arfarnu Llywodraethwyr ar gyfer 2024
Yn ei gyfarfod ym mis Tachwedd, ystyriodd y Pwyllgor adroddiad gan Gadeirydd y Bwrdd a roddodd adborth ar y Broses Arfarnu Llywodraethwyr ar gyfer 2024. Roedd yr adroddiad yn crynhoi awgrymiadau gan Lywodraethwyr a oedd yn cwmpasu; gwella cyfraniad ac effaith Llywodraethwyr; gwella cyfathrebu a chydweithio; cyfraniad Llywodraethwyr at strategaeth y Brifysgol a ffocws y Bwrdd ar gyfer y dyfodol; a llywodraethu ac atebolrwydd. Cytunodd y Pwyllgor i fonitro'r camau gweithredu dilynol yn ystod y Flwyddyn Academaidd.   

Adolygu Dogfennau Llywodraethu Ategol
Yn ei gyfarfod ym mis Tachwedd, ystyriodd y Pwyllgor gyfres o Ddogfennau Llywodraethu Ategol diwygiedig. Roedd hyn yn cynnwys Datganiad o Brif Gyfrifoldebau diwygiedig, Rheolau Sefydlog diwygiedig ar gyfer y Bwrdd a Phwyllgorau, a Chod Ymddygiad Llywodraethwyr diwygiedig. Roedd y dogfennau wedi'u hadolygu a'u diwygio’n ofalus i alinio ag Erthyglau ac Offeryn Llywodraethu diwygiedig y Brifysgol a gyflwynwyd ym mis Mawrth 2024. Cafodd y dogfennau eu hardystio gan y Pwyllgor a’u cymeradwyo wedyn gan Fwrdd y Llywodraethwyr ym mis Tachwedd 2024. 
Yn ei gyfarfod ym mis Mawrth, ystyriodd y Pwyllgor Weithdrefnau newydd eu drafftio yn ymwneud â Phenodi Cadeiryddion Pwyllgorau a Phenodi Aelodau i Bwyllgorau. Nod y Gweithdrefnau oedd cefnogi dull cyson a thryloyw o ran penodi i bwyllgorau. Cafodd y Gweithdrefnau eu hardystio gan y Pwyllgor a’u cymeradwyo wedyn gan Fwrdd y Llywodraethwyr ym mis Ebrill 2025.

Adolygu Cynllun Dirprwyo'r Brifysgol
Ym mhob un o'i gyfarfodydd tymhorol, adolygodd y Pwyllgor Gynllun Dirprwyo'r Brifysgol i sicrhau bod y Cynllun yn parhau i gydymffurfio â gofynion cyfreithiol a rheoleiddiol ac yn ystyried newidiadau sefydliadol. Roedd y gwaith hwn yn arbennig o bwysig o ystyried y newidiadau i uwch strwythur arwain y Brifysgol yn ystod y Flwyddyn Academaidd. Gwnaeth y Pwyllgor ystyried a chymeradwyo diweddariadau i'r Cynllun i'w cymeradwyo’n ddiweddarach gan Fwrdd y Llywodraethwyr.  
  
Datblygu Amserlen Adrodd Adfer Ariannol

Yn ei gyfarfod ym mis Tachwedd, ystyriodd y Pwyllgor sut y dylid adrodd i'r Bwrdd a'i bwyllgorau ar gynnydd y Brifysgol yn erbyn ei Chynllun Adfer Ariannol y cytunwyd arno. Gwnaeth datblygiad Amserlen Adrodd Adfer Ariannol helpu i sicrhau bod gan Lywodraethwyr lefel dda o oruchwyliaeth o ran gweithrediad y Cynllun Adfer yn ei gyfanrwydd, a bod cymeradwyaethau lefel Llywodraethwr gofynnol yn cael eu ceisio ar y pwyntiau priodol ar gyfer camau gweithredu arfaethedig allweddol. Gwnaeth y Pwyllgor ystyried a chymeradwyo’r Amserlen i'w chymeradwyo’n ddiweddarach gan Fwrdd y Llywodraethwyr.


Ystyried Hyd Gwasanaeth Aelodau'r Bwrdd

Yn ei gyfarfod ym mis Mehefin, ystyriodd y Pwyllgor fanylion am ddeiliadaeth/hyd gwasanaeth aelodau'r Bwrdd ar draws Sector Addysg Uwch Cymru i bennu a oedd trefniadau presennol y Brifysgol ar gyfer ei haelodau Bwrdd ei hun i wasanaethu am uchafswm o ddau dymor o dair blynedd yn unol â normau'r sector a Chanllaw Adolygu Llywodraethiant Cymru. Nododd y Pwyllgor fod gan un brifysgol arall yng Nghymru drefniadau tebyg ond bod gan y mwyafrif drefniadau ar gyfer dau dymor o bedair blynedd. Cymeradwyodd y Pwyllgor gynigion y dylid adolygu trefniadau presennol y Brifysgol yn ffurfiol fel rhan o'r Adolygiad Effeithiolrwydd Bwrdd. 


Cymeradwyo Enwebiadau ar gyfer Cymrodoriaethau er Anrhydedd
Yn ei gyfarfod ym mis Mawrth, ystyriodd y Pwyllgor enwebiadau ar gyfer Cymrodoriaethau er Anrhydedd i’w cyflwyno o bosibl mewn seremonïau graddio ym mis Gorffennaf 2025. Roedd yr enwebiadau’n cynnwys unigolion a oedd wedi gwneud cyfraniadau eithriadol at eu maes, cyflawni pethau rhagorol neu ddarparu gwasanaeth sylweddol i'r gymuned ehangach. Adolygodd y Pwyllgor yr holl enwebiadau yn ofalus a sicrhau bod proses deg a thryloyw a oedd yn cyd-fynd â gwerthoedd y Brifysgol wedi’i dilyn. Yn y seremonïau graddio ym mis Gorffennaf 2025 dyfarnwyd tair Cymrodoriaeth er Anrhydedd. Y derbynwyr oedd: Elizabeth Johnson (Paralympiad ac Arbenigwr Hawliau a Chyflogaeth Anabledd); Matthew Jones (Person Busnes ac Entrepreneur); a Catryn Ramasut (Celfyddydau a Diwydiannau Creadigol). Y gobaith yw y bydd y Brifysgol yn datblygu perthynas lwyddiannus a chynhyrchiol gyda phob un o'i Chymrodyr Anrhydeddus newydd i helpu i hyrwyddo ei nodau a'i hamcanion.

Rhaglen Sefydlu, Hyfforddi a Datblygu Llywodraethwyr
Parhaodd y Pwyllgor i ysgwyddo’r cyfrifoldeb arweiniol am oruchwylio dyluniad a chyflawniad y Rhaglen Sefydlu, Hyfforddi a Datblygu Llywodraethwyr. Cymeradwyodd y Pwyllgor raglen flynyddol o hyfforddiant a digwyddiadau cysylltiedig yn ei gyfarfod ym mis Mehefin 2024 yn barod ar gyfer y flwyddyn academaidd ganlynol. Derbyniodd y Pwyllgor ddiweddariadau rheolaidd ym mhob un o'i gyfarfodydd tymhorol ar ddatblygu a chyflawni'r rhaglen. Yn ystod y flwyddyn academaidd, cyflwynodd y rhaglen y sesiynau briffio canlynol: Dyletswyddau Statudol Llywodraethwyr; Tablau Cynghrair Perfformiad Addysg Uwch; Cyflwyniad i Medr gan Brif Weithredwr Medr; Cydymffurfio a Dyletswyddau Statudol; a Phroses Cyllid a Gosod Cyllideb y Brifysgol. Roedd y rhaglen hefyd yn cynnwys sesiynau briffio gan y Deon, ac ymweliadau ag Ysgolion ac adrannau.  

Cynlluniau ar gyfer yr Adolygiad Effeithiolrwydd Bwrdd nesaf
Yn ei gyfarfod ym mis Mawrth, derbyniodd y Pwyllgor ddiweddariad ar gynlluniau ar gyfer yr Adolygiad Effeithiolrwydd Bwrdd nesaf a oedd i fod i gael ei gychwyn yn 2024-25 a'i gwblhau yn 2025-26. Cymeradwyodd y Pwyllgor y cynnig i ohirio’r adolygiad tan ail hanner 2025-26 er mwyn i'r Committee of University Chairs gwblhau adolygiad sylweddol o God Llywodraethu Addysg Uwch CUC ar y cyd â phartneriaid a rhanddeiliaid AU allweddol. Cytunwyd i ohirio ar y sail y byddai angen i’r Adolygiad Effeithiolrwydd Bwrdd nesaf yn ddelfrydol alinio â gofynion Cod Llywodraethu Addysg Uwch diwygiedig CUC. Mae'r Pwyllgor yn edrych ymlaen at ddarparu mewnbwn manwl, cadarnhaol i'r Adolygiad Effeithiolrwydd Bwrdd nesaf yn 2025-26.  


Cymeradwywyd gan Menai Owen-Jones
Cadeirydd y Pwyllgor Llywodraethu ac Enwebiadau 2024-25
20 Hydref 2025


Atodiad 1
Cylch Gorchwyl y Pwyllgor Llywodraethu ac Enwebiadau 2024-2025 (fel ar 04 Tachwedd 2024)

1. Gwybodaeth Allweddol 
Yn adrodd i: Fwrdd y Llywodraethwyr 
Pa mor aml: 3 chyfarfod y flwyddyn, gyda chyfarfodydd ychwanegol yn cael eu trefnu yn ôl yr angen  
2. Aelodaeth, Cworwm, a Mynychwyr 
1. Cworwm: 4 aelod, y mae'n rhaid i o leiaf 3 ohonynt fod yn Llywodraethwyr Annibynnol neu Gyfetholedig 
2. Aelodau a Mynychwyr 
	Aelodau 
1. Menai Owen-Jones (Cadeirydd y Pwyllgor a Llywodraethwr Annibynnol) 
2. Karen Fiagbe (Llywodraethwr Annibynnol) 
3. Dr Iva Gray (Llywodraethwr Annibynnol) 
4. Paul Matthews (Is-Gadeirydd y Pwyllgor a Llywodraethwr Annibynnol) 
5. David Warrender (Llywodraethwr Annibynnol) (*ymddeol Tachwedd 2024) 
6. Charlie Bull (Llywodraethwr Staff Gwasanaethau Proffesiynol) 
7. Yr Athro Rachael Langford (Llywydd ac Is-Ganghellor) 
8. Kirsty Palmer (Llywodraethwr Bwrdd Academaidd) 
9. Rewathi Viswanatham (Myfyriwr-Lywodraethwr)

	Mynychwyr 
Ysgrifennydd y Brifysgol 
Pennaeth Llywodraethu a Chlerc Bwrdd y Llywodraethwyr 

Yn ôl disgresiwn y Cadeirydd, gwahoddir swyddogion eraill y Brifysgol, fel y bo'n briodol, i fynychu cyfarfodydd. 



3. Cylch Gwaith 
Mae'r Pwyllgor Llywodraethu ac Enwebiadau yn atebol i Fwrdd y Llywodraethwyr am oruchwylio trefniadau llywodraethu corfforaethol i sicrhau bod y Brifysgol yn dilyn arfer gorau. Rôl y Pwyllgor yn rhannol yw sicrhau corff llywodraethu mwy effeithiol, helpu i recriwtio llywodraethwyr medrus, ystyried cynllunio olyniaeth i helpu i ddelio â bylchau sgiliau, datblygu fframwaith ar gyfer gwerthuso llywodraethwyr, a gweithio gyda Chadeiryddion Pwyllgorau eraill i asesu perfformiad y Pwyllgorau a gwneud argymhellion ar gyfer gwella ymarfer. 
Mae'n gyfrifol am adolygu cyfansoddiad y corff llywodraethu, gan gynnwys aelodaeth a maint yn ogystal â chynllunio olyniaeth, a gwneud argymhellion i Fwrdd y Llywodraethwyr ynghylch recriwtio a phenodi llywodraethwyr. Mae'n gyfrifol am wneud argymhellion i'r Bwrdd ar strwythur ac aelodaeth Pwyllgorau, gan gynnwys Cadeiryddion. Mae'n gyfrifol am oruchwylio effeithiolrwydd y corff llywodraethu a'i bwyllgorau, cychwyn adolygiadau, a monitro perfformiad pwyllgorau a phresenoldeb llywodraethwyr. Mae hefyd yn datblygu cynlluniau hyfforddi a sefydlu ar gyfer y corff llywodraethu, gan gynnwys rhaglen hyfforddi flynyddol. Mae'r Pwyllgor hefyd yn chwarae rhan bwysig wrth benodi Canghellor, Cadeirydd y Bwrdd, Is-Ganghellor ac uwch swyddi eraill. 
Bydd y Pwyllgor yn nodi, o'r argymhellion a dderbyniwyd, unigolion addas i dderbyn Cymrodoriaeth er Anrhydedd a Gradd er Anrhydedd. 
Bydd y Pwyllgor yn ystyried argymhellion ar yr enwebeion a gynigir gan y Brifysgol ar gyfer dyfarniadau o dan System Anrhydeddau’r DU. 

4. Cylch Gorchwyl 
4.1	Ystyried a chymeradwyo ar ran y Bwrdd: 
a. Y broses a ddefnyddir i recriwtio Llywodraethwyr. 
b. Y gwaith o ddatblygu, monitro a gweithredu'r rhaglen sefydlu a hyfforddi llywodraethwyr, ac arfarnu llywodraethwyr a Chadeirydd Bwrdd y Llywodraethwyr. 
c. Prosesau ar gyfer adolygiad cyfnodol y Bwrdd o'i effeithiolrwydd ei hun a gweithredu argymhellion, yn ogystal ag adolygiadau o Bwyllgorau. 
d. Y rhestr fer o unigolion addas ar gyfer Dyfarniadau er Anrhydedd y Brifysgol, gan dynnu ar argymhellion a baratowyd gan y Bwrdd Academaidd. 
e. Dirymu Dyfarniad er Anrhydedd a gyflwynwyd yn flaenorol gan y Brifysgol. 
f. Yr enwebeion a gynigir gan y Brifysgol ar gyfer dyfarniadau o dan System Anrhydeddau’r DU. 

4.2	Ystyried ac argymell ar gyfer cymeradwyaeth y Bwrdd:  
a. Penodi ac ailbenodi Llywodraethwyr i'r Bwrdd, gan roi sylw priodol i bolisïau cydraddoldeb ac amrywiaeth y Brifysgol yn ogystal â matrics sgiliau'r Bwrdd. 
b. Enwebu Llywodraethwyr i'w penodi i Bwyllgorau, gan gynnwys Cadeiryddion Pwyllgorau. 
c. Cymeradwyaeth ar gyfer penodi'r Canghellor, Cadeirydd y Bwrdd, yr Is-Ganghellor a deiliaid uwch swyddi eraill. 
d. Y broses a ddefnyddir i benodi Canghellor y Brifysgol a Chadeirydd Bwrdd y Llywodraethwyr, gan gynnwys adolygu'r disgrifiadau rôl yn rheolaidd. 
e. Canlyniadau adolygiadau cyfnodol o'r Bwrdd a'i Bwyllgorau.  

4.3	Derbyn adroddiadau er gwybodaeth a chynghori'r Bwrdd a/neu'r Is-Ganghellor fel y bo'n briodol ar:  
a. Cyfansoddiad y corff llywodraethu, gan ystyried y matrics sgiliau, yr angen am gynllunio olyniaeth, ac amrywiaeth a chynhwysiant, gan gynghori'r Bwrdd ar yr angen am unrhyw newidiadau o ran strwythur, maint neu gydbwysedd. 
b. Datblygiadau mewn arfer llywodraethu da a sut mae'r rhain yn ymwneud â'r Brifysgol, gan roi cyngor i’r Bwrdd ar gydymffurfiaeth. 
c. Perfformiad Pwyllgorau, gan gynnwys presenoldeb llywodraethwyr unigol.
 
4.4	Caiff y Pwyllgor sefydlu Grwpiau Gorchwyl a Gorffen cyfyngedig o ran amser i ymgymryd ag unrhyw un o'r cyfrifoldebau uchod ar ei ran. Bydd Cadeirydd y Bwrdd, Cadeirydd y Pwyllgor, neu'r Is-Ganghellor yn cytuno ar aelodaeth a threfniadau adrodd Grwpiau Gorchwyl a Gorffen o'r fath, yn unol â gofynion busnes. 

5. Gweithrediad 
Bydd y Pwyllgor yn cytuno ar adroddiad blynyddol sy'n amlinellu'r busnes allweddol a wnaed gan y Pwyllgor yn ystod y flwyddyn academaidd flaenorol ac yn ei gyflwyno i’r Bwrdd, gan ganolbwyntio'n benodol ar y penderfyniadau a wnaed gan y Pwyllgor ar ran y corff llywodraethu yn unol â'r awdurdodau dirprwyedig a ddarperir yn y cylchoedd gorchwyl hyn. 
Bydd y Pwyllgor yn darparu i'r Bwrdd yn flynyddol y cynlluniau hyfforddi a sefydlu ar gyfer llywodraethwyr ar gyfer y flwyddyn ganlynol. 
Bydd y Pwyllgor yn darparu i'r Bwrdd yn flynyddol arfarniad o berfformiad Pwyllgorau, yn ogystal â manylion presenoldeb Llywodraethwyr ym mhob cyfarfod.  
Bydd y Pwyllgor yn cyflwyno adroddiad cryno i'r Bwrdd ar ôl pob cyfarfod, yn nodi pa benderfyniadau sydd wedi'u gwneud drwy awdurdod dirprwyedig. Bydd y Cadeirydd yn rhoi diweddariad llafar i'r Bwrdd yn ôl yr angen gan dynnu sylw at unrhyw faterion y mae angen iddo eu dwyn at sylw'r Bwrdd.  
Gall y Pwyllgor ystyried materion a gyfeiriwyd ato gan y Bwrdd, y Bwrdd Academaidd (trwy'r Is-Ganghellor), neu Grŵp Gweithredol y Brifysgol. 

Atodiad 2
Presenoldeb mewn Cyfarfodydd

	Enw | Dyddiad
	04 Tach 24
	10 Maw 25
	09 Meh 25

	Owen-Jones, Menai (Cadeirydd y Pwyllgor a Llywodraethwr Annibynnol)
	Oedd
	Oedd
	Oedd

	Bull, Charlie (Llywodraethwr Staff Gwasanaethau Proffesiynol)
	Oedd
	Oedd
	Oedd

	Fiagbe, Karen (Llywodraethwr Annibynnol)
	Oedd
	Oedd
	Oedd

